
XATİRƏSİNİN ƏBƏDİLƏŞDİRİLMƏSİ 

Zəlimxan Yaqubun qəbirüstü abidəsi 

Zəlimxan Yaqub uzun müddət böyrək çatışmazlığından əziyyət çəkmişdir. Türkiyə, 
Almaniya kimi ölkələrdə müalicə kursu keçib. Hər iki böyrəyi olmayan ictimai xadim ömrünün 
son illərində dializ qəbul etməklə yaşayıb. O, 2016-cı il yanvarın 9-da dünyasını dəyişmişdir.  

Təzəpir məscidində müasir Azərbaycan ədəbiyyatının 
görkəmli nümayəndəsi, Azərbaycan Respublikası 
Prezidentinin fərdi təqaüdçüsü, xalq şairi Zəlimxan Yaqub ilə 
vida mərasimi keçirilmişdir. Azərbaycan Respublikasının 
Prezidenti İlham Əliyev mərasimdə iştirak etmişdir. 

Ömrünün 66-cı ilində dünyasını dəyişən Zəlimxan 
Yaqub özündən sonra zəngin bədii irs qoyub. Şifahi xalq 
ədəbiyyatını dərindən bilən şair yaradıcılığında bu qaynaqdan məharətlə istifadə edərək, 
ümumbəşəri və milli dəyərləri özündə əks etdirən qiymətli əsərlər yaradıb. O, bir çox mükafatlara, 
o cümlədən Azərbaycan Respublikasının yüksək dövlət mükafatlarından olan “Şöhrət” və “Şərəf” 
ordenlərinə layiq görülüb. Görkəmli şair, tanınmış ictimai xadim və səmimi insan Zəlimxan 
Yaqubun əziz xatirəsi xalqımızın qəlbində daim yaşayacaq. 

Xalq şairi Zəlimxan Yaqub birinci Fəxri Xiyabanda dəfn olunmuşdur.  

2017-ci ildə Xalq şairi Zəlimxan Yaqubun qəbirüstü 
abidəsinin açılışı olmuşdur. 

Mərasimdə millət vəkilləri, elm, ədəbiyyat, 
mədəniyyət xadimləri, ziyalılar, ictimaiyyət nümayəndələri 
və şairin yaxınları iştirak etmişdir. 

Xalq şairinin abidəsinin müəllifi Xalq rəssamı Natiq 
Əliyev, memarı Tərlan Həsənovdur. 

 

Zəlimxan Yaqub adına “Poeziya evi” 

2020-ci il yanvarın 21-də Z.Yaqubun anadan olmasının 70 illiyi tamam olmuşdur.. Bu 
münasibətilə şairin anadan olduğu kənddə keçirilən tədbirdə bir sıra təkliflər, o cümlədən Poeziya 
evinin tikilməsi ilə bağlı rayon rəhbərliyinə və parlamentin deputatına müraciət qəbul olunmuşdur. 

Gürcüstanda Azərbaycanın Xalq şairi, saz və söz ustadı Zəlimxan Yaqubun adına anadan 
olduğu Bolnisi rayonunun Kəpənəkçi kəndində Poeziya evinin inşası üçün torpaq sahəsi 
ayrılmışdır. 

   

    


